
Мақсаты: Бастауыш білім беретін мектептердегі оқу - тәрбие үрдісінде оқытудың инновациялық әдіс - тәсілдерін пайдалана отырып, бастауышта назардан тыс қалып келе жатқан тіл білімінің бір саласы – морфологияның зерттеу нысандарын, атап айтқанда, бастауышта септік жалғауларын оқыту, сол арқылы жас ұрпаққа бүгінгі тіл біліміндегі жетістіктердің элементтерін меңгерте отырып, білімді, тәрбиелі ұрпақ тәрбиелеуге үлес қосу.
Міндеті: Бастауышта септік жалғауларын меңгерте отырып, оқушыларға грамматикалық тапсырмалар дайындау жүйесін жасау, шеңберін кеңейту. Білім берудегі педагогикалық инновациялық әдістемелерге сүйене отырып, тіл білімінің бір саласы – морфологиядан талапқа сай білім беру.
Қазіргі кезде әдістемеде «жобалау», «құрастыру», «жаңа технология», т.с.с. жаңа сөздер шыккан. Мектептегі педагогикалық технологияның тез дамуына байланысты басқа да әр түрлі бағыттар айқындалып келеді. Мысалы: шығармашылық жұмыстар, білімдерді бақылаудың түрлері т.б.
Мұнда көңіл аударатынымыз: теориядан шығатын технология, тәжірибеден шығатын технология.
Педагогикалық технологияны тәжірибеге енгізу тексеруді және оның психологиялык механизмдерін негіздеуді талап етеді. Технологияны сипаттауда психикалық материалдарды табу, таным проңестерін жақсы білу өте маңызды нәрсе болып есептеледі.
Қандай да болмасын, мектепте, әсіресе бастауыш сыныптарда қолданылатын технология жеке тұлғаның ойдағыдай қалыптасуына ықпал етіп, баланың өзімен - өзі, айналадағы адамдармен, отбасымен, құрбы -кұрдастарымен дұрыс карым - қатынас жасай білуге тәрбиелеуді іске асыратындай болуға тиіс.
Жұмысымыз бастауыш мектептің қазақ тілі сабақтарында септік жалғауларын оқытуға, бастауыштағы диктант, шығармалардың сауаттылығын арттыруға жәрдемін тигізеді. Оқушының ой белсенділігін, жұмыс істеу қабілеттілігін арттыруға, оқушылардың тілін дамытуға ықпал етеді.
Осы күнгі оқу бағдарламаларының басты бір ерекшелігі мектепте оқытылатын пәндердің өзара мазмұндық байланысын арттыру болып табылады. Әр пәнді оқытуда оқушылардың басқа пәндерден алған білімдерін ескеру, оны орынды жерінде пайдалану шәкірттердің көзқарастарын қалыптастыруда үлкен роль атқарады. 
Оқыту процесіне қойылатын талаптардың бірі – білім беру мен тәрбиелеу, екінші сөзбен айтқанда, оқушының ой белсенділігін, жұмыс істеу дағдысын шығармашылық қабілетін дамыту деген сөз. Қабілеттің дамуы, дағдының қалыптасуы оқушының нақты іс - әрекеті арқылы көрінеді. 
Елімізде болып жатқан түрлі бағыттағы өзгерістер білім беру саласына жаңаша қарауды, мұғалімнен оқу – тәрбие үрдісін жаңаша тұрғыда ұйымдастыруды, оқытушылардан танымдық, шығармашылық потенциалдық дамуды талап етеді. 
Қазақстан Республикасының «Білім туралы» заңында: «Білім беру жүйесінің басты міндеті – ұлттық және жалпы адамзаттық құндылықтар, ғылым мен практика жетістіктері негізінде жеке адамды қалыптастыруға және кәсіби шыңдауға бағытталған білім алу үшін қажетті жағдайлар жасау, оқытудың жаңа технологияларын енгізу, білім беруді ақпараттандыру, халықаралық ғаламдық коммуникациялық желілерге шығу» - деп білім беру жүйесін одан әрі дамыту міндеттерін көздейді.
Бұл міндеттерді шешу үшін әр мұғалім күнделікті ізденіс арқылы, барлық жаңалықтармен қатар тұру, өзгерістерге батыл жол ашарлық жаңа практикаға, жаңа қарым – қатынасқа өту қажеттілі туындайды. 
Қазақ тілін меңгерту үшін оның грамматикасын меңгертуіміз қажет. Қазақ тілінен терең білім беруде грамматикалық тапсырмалар мұғалімнің де, оқушының да шығармашылықпен ізденуіне жол көрсетеді. 
Заттың атын білдіретін сөздер туралы бастапқы түсінік 1 сыныпта беріледі. Ол сөздердің кім?, не?, кімдер?, нелер? деген сұрақтарға жауап беретіндігі сондай-ақ кім?, не? және кімдер?, нелер?  деген сұрақтардың бір немесе көп заттың атын білдіретін сөздерге қойылатындығы айтып түсіндіріледі. Заттың атын білдіретін сөздердің қимыл, іс-әрекеттің иесін білдіретіні айтылады.
2 сыныпта зат есімнің жекеше, көпше түрлері, жалқы және жалпы есімдер жайлы айтып, оқушылардың зат есім туралы түсінігі кеңейтіледі. Заттарды топтап айта және жаза білуге үйретіледі. /ағаш, қарағай, терек, емен, т.б. үй құстары, тауық, үйрек, қаз, т.б. киім-кешек: көйлек, шұлық т.б./.
Сайып келгенде, біздің қарастырғалы отырған тақырыбымыз «Зат есімнің септелуі». «Зат есімнің септелуі» тақырыбы алғаш рет 3 сыныпта оқытылып, 4-сыныпта толықтырылады да, жоғары сыныпта күрделене түседі. Мен мысалыға оқушыларға септік жалғауларын өткенде әуелі оның синтаксистік қызметімен сонан соң септік жалғауларының топтасуымен осыған байланысты қалыптасатын терминдермен жалпылама таныстырамын. Осыдан кейін ғана әр септікке жеке-жеке тоқталамын. Әр септікті өткенде зат есімнің жай және тәуелдеулі септік түрлерімен салыстыра түсіндіру керек.  Септіктіктерді оқытуды халық ертегісінен бастауды ұсынамыз 
Ерте - ерте, ертеде, ешкі жүні бөртеде, зат есімнің жерінде қазақ тілі елінде Септік деген шал болыпты. Елде жұт болып ашаршылық жайлапты. 
Бұл ашаршылық Септік шалдың үйіне де келіпті. Атау атты ұлы қайтыс болғанда шал ағашқа аттың қылын керіп, тиегінің орнына қатыпты да үнсіз егіліпті. Ай өткен соң Ілік деген ұлы өлгенде тағы бір ішек тағып, «ненің зияны, кімнің көзі тиді екен?» - деп егіледі.
Ай өткен соң Барыс атты ұлы дүниеден өтті. Сонда шал тағы да үшінші ішек тағып «кімге айтып жылайын, неге ғана өлді екен?» - деп жоқтау айтады. Табыс атты ұлы өлгенде «нені айтып, кімді ғана қорғайын?» - дейді. Жатыс атты ұлы да аштықтан өлгенде алғашқы бесінші ішек тағылып, «неде? кімде? екен себебі?» - деп жылайды. Шығыс ұлы да қайтыс болады, алтыншы ішек тағылып «неден қайтыс болдың? Кімнен нені сұраймын?» - деп егіледі. Ал жетінші ұлы Көмектесі де сол ашаршылықтан қайтыс болғанда «кіммен өмір сүрмекпін? Немен енді шұғылданамын?» - деп жоқтау айтып егіледі.
Содан 7 ішек, 7 тиек тағылып «жетіген» аспабы пайда болыпты. Осы аспап арқылы шал мұңын халыққа жеткізген екен дейді.
Балаларға септік жалғауларын меңгертуте түрлі әдіс-тәсілдер қолданылады. Мысалы, түрлі ойындар, тапсырмалар.
Бұл ойын «Алдын ойла, кейін ойна» - деп аталады. Бұл ойында сендер мен айтқан сөздерді мына қоржынға саласыңдар, - деп кішкене қоржын көрсетілуі керек. Қоржынның бір жағы – атау септігі, ал екінші жағы – ілік септігі. Қоржында А, І әріптері белгіленген. Оқытушы сөздерді атайды. Олар қоржынның қай жағына салынатынын айтып отырады. Орамал, сумканың, бұзаудың, гүл, парта, терезенің тағы басқа да көп сөздерді айтуға болады. Содан соң оқытушы: енді қоржынға сөзді өздерің ойлап саласыңдар дейді. Олар ынтамен қызыға ойнап, көп мысалдар келтіреді.
Әр септіктерді оқыту барысында әртүрлі тапсырмалар ұсынылады. Ойынның шартын түсіндіріп, тапсырманы түсіндіріп болған соң ойын басталады. Тақтаға мыналар жазылады.
1. шөп керек
1. сүт керек
1. су керек
1. нан керек
Осы тапсырманы әр оқушы әр түрлі жазып шыққан. 
Тапсырманы тексерген кезде олар мына сөздерді пайдаланған. 
Сиырға, қойға, жылқыға, ешкіге, түйеге, мысыққа, балаға, бөпеге, қозыға, лаққа, балыққа, адамға, өсімдікке, қауынға, егінге, ағашқа, адамдарға, күшікке, Жомартқа, Сәулеге, қыздарға т.б. 
Сюжетті сурет бойынша әңгімелер құрап жазу. Жазылған сөйлемдердегі септік жалғауы жалғанған сөзді тауып, астын сызу, жалғауын атап көрсету. Бір оқушының жазған әңгімесі. «Табиғат егіз адаммен» деген үлкен сюжетті сурет бойынша жазылған әңгіме.
Табиғат егіз адаммен
Біздің ауылдың табиғаты жақсы. Табиғаттың байлығын қорғау керек. Құстар – біздің досымыз. Мен құстарға ұя жасадым. Жерді, суды, ауаны, қорғау керек. Мен «Ұлан» газетінен оқыдым. Семей мен Арал балаларының жағдайы жайлы. Мен үлкендерге айтар едім, ешкім ауаны, жерді, суды лайламасын деп. Табиғатсыз адамның өмір сүруі мүмкін емес, деп маған атам айтқан. Мен атаммен әжемнен көп әңгімелер тыңдаймын. Олар барлық нәрселерді қадірлей біледі. Өскенде менде осындай боламын.
Бастауыш мекептерде оқытылатын қазақ тілі пәнінің басты бөлімі – зат есімнің септелуі.
Оқушылардың жалпы білімін, ой - өрісін, сауаттылығын, тіл мәденитін арттыруда, септік жалғауларын оқытудың маңызы ерекше. 
Бастауыш мектептердегі сөз таптарын оқытуда алға қоятын ең басты мақсаты – оқушыларға ана тілінің заңдылықтарын, грамматикалық құрылу ерекшеліктерін білгізу, оның байланыстарын меңгерту. Балалар бастауыш сыныптарда ана тілінің негізгі нормасын меңгереді.
Септік жалғауларын меңгеру балаларды тілдік құбылыстарды бақылай алуға, талдауға, салыстыруға, топтасуға, жүйелеуге, қорытынды жасауға, дәлелдеуге, сөз бен сөзді байланыстыра сөйлеуге дағдыландырады. Алдымда отырған оқушылар бұрынғы сабақтарымда «Мен қанша алдым?» деп сұрайтын еді, қазіргі сабақтарымда «Апай, мен былай жауап бергім келген, мен былай ойладым» деген сияқты пікірлер білдіре бастады.

